
A tɩtɛ Efɛɛzɩ samba nɩ
(A kaŋ wɛyga bɛnɛlam da gʋ wɛyga wɛy) A tɩtɛ nyu hɩnnam)

A tɩtɛ koŋ, a tomo Pol la wãrgɩ gʋ . Dɩ wãrgɛ gʋ la Zezi fʋma bɩnma wɛ̃ Efɛɛzɩ nɩ.
Pol da tugle Efɛɛzɩ saga keŋ nɩ zenə tã, la Pol wɛ̃ la a kasʋ daŋ nɩ kʋnnʋ dɩ wãrgrɩ
a tɩtɛ koŋ Zezi fʋma bɩnma wɛ̃ Efɛɛzɩ nɩ.
A tomo Pol kʋn bolu dɩ sɛbɔlam nahɩ yoro patɩ a taasɩ ke a tɩtɛ koŋ, tige dʋm ten

ten fʋma nyunɩ dɔ gʋ wãrgɛ, la a fʋma bɩnma tɩrɩ gʋ keo dʋlay nɩ la. Dɩ tɩtɛ naŋgʋ
nɩ dɩ hʋ̃ŋsɛ a Dʋfrɛ kʋn mɛyɛ̃ dɩ hoygi dɩ boŋ dɩ bagɩ, a Dʋfrɛ kʋn tɔŋgɛ dɩ tɩgɩ a
hʋmnɩ dɩ bo kʋn wɛ̃ a dɔbaʋ nɩ, la kʋn a sɛɛ̃ndɛ nɩ dɩ mɛntra la ba yɔʋ ten ten hou
Zezi Kɩrɩstɩ (kʋn wɛ̃ a dɔbaʋ nɩ la kʋn wɛ̃ a sɛɛ̃ndɛ nyunɩ dɩ pata Zezi Kɩrɩstɩ bagɩ
ba dʋrʋ yɔʋ. (a tɩtɛ koŋ hilfi ɩ hĩ)
A tomo Pol hʋ̃ŋsɛ dɩ tɩtɛ naŋkʋ kurgəm, kana a Dʋfrɛ panɛ a fʋma dʋrʋ bagɩ gʋ

dʋm. Gʋ go a zʋyfʋ la nɩ, wala n ba yele zʋyfʋ ba dʋrʋ hagatɛ digre dʋm, a Dʋfrɛ
fʋma. Dɩ hʋ̃ŋsɛ kana a Dʋfrɛ bagɛ ʋkɔ a fʋma nɩ dɩ pa hʋ a walɩ zaabɩ suuru Zezi
Kɩrɩstɩ zambaanɩ nɩ.
Pol zãanɩ bɩnma tɩrɩ keo a tɩtɛ koŋ nyɩɩ dombə bagɩ gʋdʋm ʋ fey la dombə Zezi

Kɩrɩstɩ yomde (bɔrʋ) yoro. Koŋ wɛyra mʋ Zezi fʋma la sɔrba tɩllɛ wɛyga, Zezi fʋma
la dombə ba la a fʋma sɔrba tɩllɛnɩ.

Pol posuu bɩnma dɩ wãrgrɩ beŋ

1 1Mkɔ Pol, Zezi Kɩrɩstɩ tomo a Dʋfrɛ hʋmnɩ-boŋey zambaanɩ nɩ, wãrgrɩ bɩnma
kɔrɔtʋ hɔlɛ nɩ a Dʋfrɛ nɩ, la ba bagrɩ a nyɔʋ la Zezi Kɩrɩstɩ [ba wɛ̃ Efɛɛzɩ nɩ].

2Maana ʋ sa a Dʋfrɛ la ʋ Daŋsa Zezi Kɩrɩstɩ bagɩ na nɩ, la ba pa na a bəəni.
Kɩrɩstɩ nyɩmba beŋ hɔf̃a a daam kesey

3Maana a barkɛ bagɩ a Dʋfrɛ ʋ Daŋsa Zezi Kɩrɩstɩ Dʋfrɛ la dɩ sa hoŋ nyʋŋgʋ, dɩkɔ
anɩ tɩ ʋ nɩ a dɔbaʋ barkɛ digre dʋrʋ la ʋ Kɩrɩstɩ mɛntɩʋ heŋ zambaanɩ n. 4Ʋ la Kɩrɩstɩ
mɛntɩʋ nɩ zambaanɩ nɩ, Dʋfrɛ zɔɛ̃ hʋ la dɩ tɩgɩ kʋn fendi a duniyã taka, da ʋ bagɩ
a fʋma bɩnma kɔrɔtʋ hɔlɛ nɩ dɩkɔ nɩ, la bɩnma go kʋn ba tɩrɩ ba zɛrgɩ ba dɩ yɩganɩ.
Dɩ boŋey yoro, 5dɩ fende dɩ bagɩ hʋ ke ʋ bɛlla kɛndɩgɩ ʋ bagɩ a fʋma bɩnma dɩkɔ
bagrɩ dɩ gɩnda kana dɩ boŋse gʋ dɩ hãrɛỹ bagam mɛyãmfi heŋ yoro 6da ʋ nan a
bagam heŋ dubey, a bagam hɩn dɩ bagɛ hʋ nɩ ʋ la dɩ Bi boŋo mɛntam nɩ. 7Dɩkɔ nɩ ʋ
darɩ dɩ nyɛm heŋ yɛbtʋ gʋ hoptu hʋ, ʋ walɩ zaabɩ yaafa kana makɩ dɩ bagam kesey
heŋ, 8hɩn a Dʋfrɛ yirge ʋ nyunɩ hãnda hãnda, dɩkɔ anɩ lɛ a hʋmnɩ la a hʋmnɩ feyhi
dʋ-dʋrʋ 9Dɩ panɛ ʋ hɔrɔ dɩ hʋmnɩ boŋey heŋ walɩ hɛr̃gɩ, a hãrɛỹ bagam mɛyãm dɩ
gɩllɛ hoŋ kʋn da bole dɩ bagra dɩ gɩllɛ nɩ dɩ hɔf̃a Kɩrɩstɩ feyley koŋ dɩ bagɩ, 10da dɩ
bagɩ gʋ kʋnnʋ a wakatɩʋ hɩn dɩ hɩgalɛ nahɩ bɛllɩ hibu: dɩ hʋmnɩ boŋey walɩ hɛr̃gɩ
naŋgʋ lɛ, dɩ mɛntɩ yɔʋ dʋm hou, anɩ lɛ Kɩrɩstɩ nandɩ, kʋn wɛ̃ a dɔba nɩ dʋrʋ la a
sɛɛ̃ndɛ nyunɩ dʋrʋ. 11Ʋ la Kɩrɩstɩ mɛntɩʋ heŋ nɩ mʋ, a Dʋfrɛ gɔrgɛ hʋ hɔlɛ nɩ dɩ gɩllɛ
nɩ, zaa kʋn tɔŋgʋ mbala kana dɩ mɛyɛ̃ gʋ dɩ hoygi, dɩkɔ anɩ bagrɩ kaŋ kama dʋrʋ
kana dɩ tɩgɛ dɩ hʋmnɩ la dɩ boŋsu, 12 kʋn patɩ ʋkɔ bɩnma lɛ a pote ʋ tɩ tamhã Kɩrɩstɩ
nan a Dʋfrɛ dubey. 13Na la Kɩrɩstɩ mɛntɩʋ heŋ nɩ, na mʋ, kʋn na dɔmɔnɛ a nyɔʋ
wɛyga naŋga bɛllɛnɩ, kʋn lɛ a kɩbarʋ dɔndʋgʋ kʋn hoptru na, na panɛ a nyɔʋ, la a
Dʋfrɛ tɛ na nɩ dɩ namba, dɩ leŋkəm la kʋn dɩ da bole ke dɩ pata la. 14Dɩ leŋkəm nahɩ ̃
lɛ a kaŋ kʋn hʋ̃ŋsrʋ ke ʋ hɔf̃ʋ ʋ hʋlam hɔlɛ, da dɩ yɛbtʋ dɩ soŋ bɩnma dɩkɔ a Dʋfrɛ
yɛbɛ dɩ gɩllɛ nɩbeŋ da ba nan dɩ dubey.

Pol bagrɩ a Dʋfrɛ zãanam Efɛɛzɩ samba nɩ
15M dɔmɔnɛ na nyɔʋ panam a Daŋsa Zezi nɩ wɛyga, la na boŋey dɩ fʋma nɩ wɛyga,

zaa gʋkɔ nɩ , 16m posru fos a Dʋfrɛ barka nakɔ gɩllɛ, m hʋ̃ndrʋ na walɩ mʋ Dʋfrɛ
zãanamfɩ nɩ. 17M zãanɩ ʋ Daŋsa Zezi Kɩrɩstɩ Dʋfrɛ, a sa anɩ hɔf̃ʋ a dubey, pa na dɩ
leŋkəm heŋ hʋmnɩ kʋn keretri dɩkɔ na nɩ da na həndi hɔrɔ dɩ. 18Maana dɩ kɛlɛtɩ dɩ
hʋmnɩ heŋ yɩba da na a tamhã kʋn wɛ̃ dɩ yɩram heŋ, la na hɔrɔ daam dubey dʋm
hɩn a Dʋfrɛ tere dɩ pa fʋma tɩllɛnɩ dubey kesey kʋn tɛrɛ tige dʋm, 19 la na hɔrɔ kana
a gaabɩ hɩn dɩ hɔf̃ʋ ʋkɔ bɩnma pa a nyɔʋ beŋ nɩ kesey gamsɛ, gʋ yommu kana dɩ
gɩllɛ hoŋ gaabɩ wɔllʋ. 20Dɩ panɛ ɩ wɔl la Kɩrɩstɩ, kʋn dɩ fegete la dɩ pa dɩ zaŋ dɩ bɛ
tugo dɩkɔ wɔñdɛ dɩgrɛ a dɔba nɩ deŋ dɩ ga. 21Kɔ Kɩrɩstɩ nandɩ wɛ̃ la, a yɩɩ kesey
kama a nyɩrɛ ̃ kama a dɛylɛy kama la a yɩɩ boneŋə kama nyunɩ dɩ tufu, a seere kʋn
dɩ hɔf̃ʋ koŋ kɩɩ̃ la a seeyə heŋ dʋrʋ a duniyã koŋ yoro dɔ la mbaa a duniyã kʋn bɛllɩ
koŋ yoro. 22A Dʋfrɛ tɛ kaŋ kã dʋrʋ Kɩrɩstɩ hou dɩ pa dɩ bagɩ dɩ fʋma beŋ dʋdʋrʋ
mɛntɩ-dondre keseygu koŋ nyusa keseyo. 23Dɩ fʋma mɛntɩ-dondre naŋgʋ lɛ Kɩrɩstɩ
kʋlɔ, la a kaŋ dʋm kʋn hʋ̃ŋsrʋ fasɩ Kɩrɩstɩ anɩ hibtru kaŋ kama dʋrʋ ʋ dʋrʋ yoro.

La Kɩrɩstɩ mɛntam nɩ ʋ darɩ a feyley

2 1Nakɔ, na da sɩbɛ, kʋn na bagrɩ a zɔŋgrɛʋ la a walɩ zaabɩ gɩllɛ 2hɩn da na yommu
kana a duniyã koŋ bagrɩ na bagrɩ, na yommu a sarfɩ yoro dɛylɛy yɔʋ hoŋ, kʋn

wɛ̃ a dɔba la a sɛɛ̃ndɛ tɩllɛnɩ, a leŋkəm kʋn wɔllʋ a Dʋfrɛ tãrɩb̃a tɩllɛnɩ. 3Ʋkɔ dʋrʋ
mʋ, ʋ da tugle ba kalɛ nɩ, ʋ da bagrɩ kʋn ʋ hʋmnɩ boŋey zaabɩ heŋ boŋ kʋlfɩ boŋ,
ʋ hʋmnɩ zaabɩʋ dargrɩ hʋ, ʋ bagrɩ kʋn ʋ kʋlɔ boŋ, saba lɛ ʋ wɛ,̃ la ʋkɔ gɩllɛ beŋ da
bagɛ a fʋma bɩnma nyunɩ a Dʋfrɛ bɩɩn-hʋrga koŋ wɛ,̃ fʋma sɔrba namba kana. 4 La
a Dʋfrɛ hɔf̃a a wʋ̃mgam hãnda; la a boŋey kesey hɩn dɩ hɔg̃lɛ dɩ boŋsu hʋ nahɩ gɩllɛ,
5 kɔ ʋkɔ bagɛ bɩnma sɩbʋ ʋ zɔŋgrɛʋ gɩllɛ, dɩ gɔnɛ dɩ pa hʋ a feyley, la Kɩrɩstɩ mɛntɩʋ
nɩ. La la a Dʋfrɛ bagam nɩ na da a hoptəm— 6 ʋ mɛntam la Zezi Kɩrɩstɩ nɩ a Dʋfrɛ
fegete hʋ, la dɩ pa ʋ tugo la dɩ a dɔbaʋ nɩ , 7Da, la dɩ boŋey dʋm hɩn hʋŋsɛ Kɩrɩsɩtɩ
ʋ nɩ Kɩrɩstɩ yoro, da dɩ hʋ̃ŋsʋ a zamaanɩʋ dʋrʋ nɩ hɩn bɛllɩ heŋ ke dɩ bagam hʋ nɩ
daamfɩ tumiyə̃ handa handa 8Həndi, la a Dʋfrɛ bagam zambaanɩ, na da a hoptəm
a nyɔʋ panam gɩllɛ. La koŋka la na gɩllɛ gaabɩ dɔ, a Dʋfrɛ hãrãʋ la gʋ. 9Gʋ ba yele
a tomə bagrɩ hɩ, da ka fʋ kã bɛ dɛmɔn dɩ gɩllɛ dɩ bo ke dɩ dɛysɛ yere. 10 Saba ʋkɔ a
fʋma bɩnma a Dʋfrɛ lobe la, dɩ tɛ hʋ la taka ʋ la Kɩrɩstɩ mɛntam nɩ da a tomə hãrɛỹ
hɩn dɩkɔ a Dʋfrɛ fende dɩ hɛmɔn da ʋkɔ bɛllɩ bagrɩ hɩ.

Zezi Kɩrɩstɩ magalɛ ʋ dʋrʋ dɩ bagɩ kaŋ dʋm
11Kɔ hʋ̃ndʋ na koŋka: pote nakɔ, a fʋma bɩnma hʋl a zʋyfʋma dɔ ba, nakɔ a fʋma

bɩnma bolu ke ba zurə a wɔñdɛ, baŋgʋ a kʋlɔ yoro beŋ yɩtɩ a fʋma bɩnma ba zurə a
baŋgʋ, 12 lɛnɩ wakatɩ koŋ, na go Kɩrɩstɩ, na go kana na dɛy na mɛntɩ la Ɩsrayɛl fʋma
kã, na hɛỹ a Dʋfrɛ kʋn bolu dɩ bagra dɩ pa a fʋma koŋ aadɩfɩ walɩma dʋrʋ, na go
tamhã kama, na bɛỹ a Dʋfrɛ a duniyã koŋ nyunɩ. 13 La masaŋ, na la Kɩrɩstɩ mɛntɩʋ
nɩ nakɔ bɩnma pote, na da hɛỹ beŋ a Kɩrɩstɩ nyɛm bagɛ na hagatɩ bɩnma worom.
14Ke ase la Kɩrɩstɩ la ʋkɔ bəəni kʋn dɩ bɛnɛ dobo a allɛ la a kɔrɔtam lalga dɩ pa ɩhĩ
hagatɩ makɩ dombə ɩ hagatɩ ɩ bagɩ gadʋm. 15Dɩ sʋm heŋ nɩ, dɩ panɛ dɩ dɛylɛy heŋ
la ɩ walɩma dɛbrʋhɩ, gʋ walɩma bagrɩ hɩ la gʋ kon hɩ kɩratɩ bɩndʋ, da, dɩ pa dɩkɔ nɩ
dɩ pata ba hĩ beŋ hagatɩ ba dɔmɔ dombə ba bagɩ fʋ feleyo dʋm teŋ, 16 la pa ba hĩ
dʋrʋ mɛntɩ dɩ sʋm heŋ nɩ ba da magalam la a Dʋfrɛ, kʋn dɩkɔ a Kɩrɩstɩ hoŋ panɛ dɩ
sʋm nahɩ ̃ a allɛ koŋ kɛndɩ. 17Kɩrɩstɩ bɛnɛ tɩ fɛɛ a bəəni a hilo dɔndʋgʋ, kana bɩnma
hɛỹ nɩ, la bɩnma worom nɩ; 18 Saba Kɩrɩstɩ hoŋ la ʋ dʋrʋ bɔrʋ beŋ ten ten dɔ beŋ dɔ
kʋn ʋ dɛy ʋ tɛ a sa hoŋ ga a Leŋkəm dʋm ten yoro. 19Gʋkɔ gɩllɛ, na ba yele a digə
koŋ yoro balba, na ba yele a halmɩ koŋ yoro geyribə, nakɔ bagɛ saga dʋm fʋma la a

Dʋfrɛ fʋma, la na mʋ na kalɛ a Dʋfrɛ fʋma fasɩ. 20A tombə beŋ la annabiou sɛbɔlam
nyunɩ ba sige a nyɔʋ panam, a sɛbɔlam kʋn a gaabɩ dʋrʋ ba mʋ da Kɩrɩstɩ gɩllɛ hoŋ
ga. 21Ʋ la Kɩrɩstɩ mɛntɩʋ heŋ nɩ, kʋn hegi koŋ dʋrʋ nyʋkɛ dombə gʋ zaŋ gʋ bagɩ a
Dʋfrɛ daŋ, a Daŋsa yoro 22Na la dɩ mɛntɩʋ heŋ nɩ, na mʋ a Dʋfrɛ mɛntɩ na dɩ leŋkəm
heŋ yoro dɩ sigi da dɩ bagɩ na dɩ gɩllɛ daŋ.

A tomde kʋn Pol bagrɩ bɩnma ba yele a zʋyfʋma tɩllɛnɩ

3 1Mkɔ Pol a fʋ anɩ Zezi Kɩrɩstɩ nyɩyɛ ̃ dɩ bagɩ dɩ kasʋbi kana, nakɔ bɩnma ba yele
a zʋyfʋma gɩllɛ kʋn m hʋ̃ŋsɛ na gʋ gondo koŋ gɩllɛ... 2Halɩ ke na dɔmɔnɛ ba

wɛyrɩ a Dʋfrɛ bagam kʋn dɩ bagɛ mʋ nɩ kʋn pa mʋ ke da m tɛɛ̃sɛl na nɩ gʋ. 3A
Dʋfrɛ la kereti mʋ nɩ a walɩ hɛr̃gɩ koŋ, dɩ pa m hɔrɔ, mbala kana m wãrgɛ gʋ lɛ la
a wɛynɩ kalɩlɛy. 4Na tɩrɩka hɩ keo, na dɛysra na hɔrɔ a hʋmnɩ kʋn m hɔf̃ʋ la Kɩrɩstɩ
walɩ hɛr̃gɩ koŋ. 5A Dʋfrɛ ba hʋ̃ŋsɛ gʋ a fʋmabu nɩ a zamaanɩʋ hɩn gondo heŋ nɩ
kana nyaŋ a Dʋfrɛ leŋkəm hʋ̃ŋsɛ gʋ dɩ gɩllɛ tombə la a annabiou beŋ nɩ: 6 La a hiho
dɔndʋgʋ koŋ, bɩnma ba yele a zʋyfʋma beŋ mɛntɩʋ la Kɩrɩstɩ nɩ da kʋn a zʋyfʋma
beŋ da, ba mɛntɩ kʋlɔ dʋm la a zʋyfʋma beŋ, la ba dara kʋn a Dʋfrɛ bole dɩ pata
la koŋ mʋ. 7Kana a Dʋfrɛ gaabɩ kesey koŋ bagɛ gʋ, mkɔ hagatɛ a kɩbarʋ dɔndʋgʋ
koŋ tomə wɔllɔ kana dɩ bagɛ mʋ nɩ dɩ pa gʋ. M hagatɛ a kɩbarʋ dɔndʋgʋ koŋ tomə
wɔlɔ, kana makɩ a Dʋfrɛ bagam har̃aʋ̃ hɩn dɩ panɛ mʋ, la dɩ gaabɩ hɩn wɛ̃ la mʋ ɩ
wɔlʋ heŋ gɩllɛ. 8Mkɔ a Dʋfrɛ fʋma beŋ dʋrʋ boneyo nɩ a Dʋfrɛ bagɛ ke m yaʋ sɛbʋ
a hilo dɔndɔgʋ koŋ kana Kɩrɩsɩtɩ daam hɩn ba kɛndra, 9 la pa ba hɔrɔ kana a Dʋfrɛ
anɩ tɩ taka tɛɛ̃sɛl dɩ walɩ hɛr̃gɩ dʋm kʋn hɔg̃lɛ zaa a wakatɩ ba kurgi. 10Nɩŋ kana kʋn
kurgi kʋn mkɔ panɛ ba hɔrɔ koŋ, zaa gʋkɔ hɩn a yɩɩ kesey a nyɩrɛ ̃ a dɛylɛy hɩn wɛ̃
a dɔbaʋ nɩ yommə la Kɩrɩstɩ nyɩmba beŋ ba hɔrɔ kana a Dʋfrɛ hʋmnɩ koŋ a yɩgnɩ
wãanɩ wãanɩ, 11 kana a Dʋfrɛ yomone la Zezi Kɩrɩstɩ ʋkɔ ʋ Daŋsa hoŋ dɩ hibtu tarɛ
tarɛ mɛyãm. 12Zezi Kɩrɩstɩ yoro ʋkɔ hɔf̃a haay ʋ dɛya la a bɩɩn-tiŋey nyɔʋ panam
yoro ʋ woromsu a Dʋfrɛ la a hʋmnɩ hoygə. 13Gʋkɔ gɩllɛ m zaana ka na bɩɩna yoŋgu
a warga hɩn wargɩrɩ nakɔ gɩllɛ heŋ, mkɔ warga heŋ nakɔ dubey la.

14Gʋkɔ la pa m kuroguru a Sa a Dʋfrɛ yɩganɩ, 15 anɩ patɩ a daŋ kʋn wɛ̃ a dɔba la
a sɛɛ̃ndɛ la patɩ ba a seere . 16M zaãnɩ a Dʋfrɛ ke dɩ pa na la dɩ leŋkəm koŋ gaabɩ
na bagɩ na bɩɩna heŋ yoro a bɛnɩ la a gaabɩ kesey samba. 17 La ba zãana a Dʋfrɛ ke
Kɩrɩstɩ hoŋ ke pa a nyɔʋ na da a nyɔʋ panam bagɩ na pa a Kɩrɩstɩ hoŋ a tige na bɩɩna
yoro, la na hɩgɩrɛy la na tugrey bagɩ a boŋey yoro, 18da na dɛysɩ na mɛntɩ a Dʋfrɛ
nyɩmba dʋrʋ na hɔrɔ Kɩrɩstɩ hoŋ boŋey kana laŋgɩ kana gʋ dɔy kana gʋ tumey kana
gʋ hɔf̃ʋ a dɔba, 19 la na hɔrɔ ke dɩ boŋey nahɩ ̃ kɩɩ̃ a hʋmnɩ kʋn dɛy gʋ hɔrɔ, lɛ pata
a Dʋfrɛ nyɩlɛy koŋ hal na fasɩ. 20Kɔ anɩ dʋm dɛy, la a dɛylɛy dʋm kʋn wɔllʋ heŋ dɩ
bagɩ dɩ gaabɩ gʋ kɩɩ̃sɩ foos kʋn ʋ dɛy ʋ kɛlɛtɩ dɩ nyɩrɛ ̃ ʋ zãanɩ,wala ʋ hʋ̃nam ʋ hʋmnɩ
nɩ, 21dɩkɔ soŋ a dubey a Dʋfrɛ daŋ koŋ yoro la Zezi Kɩrɩstɩ mɛntɩʋ nɩ, zamaanɩʋ heŋ
dʋrʋ yoro, a wakatɩʋ la a wakatɩʋ. Amina!

Kɩrɩstɩ kʋlɔ gʋ dʋm ten la

4 1Kɔ mkɔ a fʋ anɩ Zezi Kɩrɩstɩ nyɩyɛ ̃ dɩ bagɩ dɩ kasʋbi kana,a Daŋsa yomde koŋ
yoro, ke na yaba a wole yabrɛy kana makɩ la a yɩram kʋn a Daŋsa yɩrɩ na, 2 a

yirgi n gɩllɛ fasɩ, a bɩɩn-bɔrmɩ fasɩ la a bɩɩn-sʋm fasɩ yoro. Kʋ na na bɩɩna la na hɔg̃ɔ
dombə la a boŋey, 3na kaŋsrɩ na da hɔg̃ɔ a Dʋfrɛ leŋkəm mɛntɩ-n dondre heŋ la a
bəəni hɩn Kɩrɩstɩ patɩ hʋ gaabɩ kʋn dɛy gʋ dɩɩ̃ na la dombə. 4Kana a kʋlɔ dʋm ten la
wɛ̃ la a Dʋfrɛ leŋkəm dʋm ten wɛ,̃ lɛ kana a Dʋfrɛ yɩrɩ na da tɩ tamhã koŋ gʋ dʋm
ten la kʋn lɛ na yɩram heŋ tamhã. 5Daŋsa dʋm ten la wɛ,̃ nyɔʋ panam dʋm ten, la
hem mireləm dʋm ten; 6Dʋfrɛ dɩdʋm ten la wɛ,̃ ʋ dʋrʋ sa, anɩ wɛ̃ ʋ dʋrʋ nyunɩ,ʋ
dʋrʋ tɩllɛnɩ, la ʋ yoro. 7 La a Dʋfrɛ panɛ ʋ anɩ kama nɩ dɩ bagam gʋ makɩ kana a

Kɩrɩstɩ hoŋ panɛ. 8Gʋkɔ la pa gʋ bo a Wãrgrɩhɩ yoro: Dɩ nɔglɛ dɔba, dɩ yaala la a
bɔrɩ la dɩ panɛ a hãrãʋ a fʋmabu.» 9Bine, dɩ nɔglɛ yata gʋ ase, kala ke dɩ fende dɔ dɩ
yirge a sɛɛ̃ndɛ yere nyunɩ houfi nɩ dɔ? 10 La anɩ yirgi nandɩ, dɩkɔ nandɩ mʋ la nɔgɔ a
dɔbaʋ dʋrʋ dɔba nɩ, kʋn patɩ dɩ hibol kaŋ kã dʋrʋ. 11Dɩkɔ nandɩ la pa badʋm nɩ ba
bagɩ a tombə, gɩɔrɔ a annabiou, gɩɔrɔ kɔỹndɛ bɩnma tɩrɩ fɛɛ a hilo, gɩɔrɔ a kurkou
la a sɛbɔlba, 12da ba bɩrɩgɩ a Dʋfrɛ fʋma. Koŋka bagɛ da ba bagɩ a tomde koŋ, la
ba pa Zezi kʋlɔ koŋ yaʋ yɩganɩ nɩ, 13halɩ fʋn ʋ dʋrʋ yagʋ tɛ tige dʋm ʋ da nyɔʋ
panam dʋm, la a Dʋfrɛ bi hoŋ hɔram dʋm ten, halɩ fʋn ʋ dʋrʋ yagʋ da bɩram dʋm
kʋn maŋ Kɩrɩstɩ hoŋ a hɩgrɛy fasɩ fasɩ heŋ yoro. 14 Lɛ ʋkɔ ba gɔta ʋ bagɩ mbala a
gɩnda bɩnma dəãgri la bɩnma a sɛbɔlamfɩ digre dɛfʋ ɩ yagʋ la, la bɩnma a fʋma hɔf̃ʋ
ba zɔgɔmmʋ la ba killimi la a hʋmnɩ laalɔfɩ. 15 La ʋ bolluka a nyɔʋ domba nɩ la a
boŋey, ʋ bɩnta kaŋ kama dʋrʋ nɩ, Kɩrɩstɩ anɩ lɛ a nyu nandɩ yoro, 16dɩkɔ zambaanɩ
nɩ a kʋlɔ kʋlfɩma nahɩ dʋrʋ hɔf̃ʋ dombə gəŋgəŋ, a sɔkʋrʋfaʋ nahɩ kʋn hɔf̃ʋ a kʋlɔ
gʋ hãŋsɩ gɩllɛ, a kʋlɔ kʋlfɩ kama bɩta kana gʋ hɛmɛ gʋ bɩrɩ, la gʋ bɩrɩgrɩ gʋ gɩllɛ la
a boŋey. Dɩkɔ nɩ a kʋlɔ koŋ dʋrʋ kʋn nyɩyɛ ̃ domba gʋ makɩ la gʋ sɔgrʋhɩ hɩn hɩgal
gʋ, gʋ hãŋsɩ, bɩtɩ kana makɩ gʋ sɛkrɛ kama, la gʋ yagʋ yɩganɩ a boŋey yoro.

Kɩrɩstɩ yoro a feyley feley la
17Kɔ ye gʋ le kʋn m nyaa fasɩ ke a nyɔʋ la gʋ la m bollu a Daŋsa yoro la nɩŋ: Gʋkɔ

lɛ ke na ba hɛmɛ na gɔ na yaba bɩnma ba yele a zʋyfʋma beŋ kana, bɩnma yafʋ kana
makɩ ba hʋmnɩ hɩn ba fɩɩ̃rã heŋ. 18Ba hʋnʋmam heŋ birigi, la ba bɛỹ kaŋ kama kʋn
zuru a feyley la a Dʋfrɛ, kʋn ba go hɔram kama la kʋn ba bɩɩna heŋ kaŋsɛ gɩllɛ. 19Ba
bɛỹ kɔỹndɛ lay kʋn hãrɛỹ la kʋn ba hãyrɛỹã, ba dʋgɛ a kɛrɛgam digre dʋrʋ hal ba
ba bagrɩ la domba zɩgam tomde dʋrʋ kobtəm kama go 20 La nakɔ nɩŋka dɔ na sɛbʋ
a Kɩrɩstɩ hoŋ, 21 gʋ kʋndɛ na dɔmɔnɛ ba wɛyrɩ dɩ wɛyga, gʋ kʋndɛ mʋ ke dɩkɔ walɩ
ba sɛbɔlɛ na kana makɩ a nyɔʋ hɩn wɛ̃ Zezi yoro: ɩkɔ lɛ na wulsu, 22na wole yabrɛy
kɔɔ̃rɛ ̃ heŋ gɩllɛ, na wulsu na feyley kɔɔ̃rɛ ̃ hɩn a kaŋ bɔnɔ daam zɔgɔmmʋ hɩ heŋ da
zɩgamsrʋ, 23halɩ na sɛbɛ na dʋgʋ a Dʋfrɛ leŋkəm feŋgi na hʋmnɩ, 24 la na hɛbʋ a
feyley hɩn a Dʋfrɛ nyɔʋ heŋ tɛ taka, a makam la dɩkɔ la a hãrɛỹ hɩn sɩtɩ ga yoro.
25Gʋkɔ gɩllɛ, dʋgʋ na a wolou, la maana fʋ kama sɛbʋ dɩ dondo nɩ a nyɔʋ, saba ʋ
dʋrʋ kʋlɔ dʋm kʋlfɩma la hʋ? (fʋ kã ʋ fʋ kã dɩ dondo nɩ?.)? 26Halɩ fʋ bɩɩndɛ hɩnnɛ,
ka dɩ bagɩ a zaabɩ; maana ka a fɩrɛ sol gʋ kʋndʋ dɩ bɩɩndɛ ba yirge; 27Ka na dʋgʋ a
Seytaani nɩ a bɔrʋ kʋn dɩ yommu dɩ tɛ na. 28Maana ka anɩ da bunon gɔ dɩ buno lay
la dɩ kaŋsɩ dɩ gɩllɛ dɩ pʋ̃ʋsʋ dɩ fɔrʋ dɩ mʋ wɔl la wɔña da dɩ da kʋn patɩ anɩ nɩ gʋ tɛ
tɩlay dɩ pa dɩ. 29A wɛyga zaabɩ mbaa gadʋm ba hɛmɛ gʋ sɩrɩ na nyɩrɛ ̃ nɩ; la a wɛyga
bɛnɛ sɩrɩ maana gʋ bagɩ a wɛyga hãrɛỹŋʋ kʋn dɛy gʋ pa fʋ yaganɩ, la gʋ bagɩ kʋn
bagrɩ bɩnma dɔmɔn gʋ nɩ . 30Ka na yɛy a Dʋfrɛ leŋkəm bɩɩndɛ, a Leŋkən koŋ a Dʋfrɛ
tɛ la na nɩ a namba gʋ hʋ̃ŋsʋ ke dɩkɔ la halfʋ na, gʋkɔ la hʋ̃ŋsrʋ ke fɩndɛ nɩ a Dʋfrɛ
hoptrə hʋ fasɩ(tɩgra hʋ la a walɩ zaabɩ yoro fasɩ fasɩ). Ka na yɛy a Dʋfrɛ leŋkəm
bɩɩndɛ, kʋn tɛ na nɩ a hoptəm fɩndɛ heŋ nɩ. 31Maana na tɩgɩ a kanɩ digre dʋrʋ na
bɩɩna yoro, tɩgɩ na mʋ a kɩrɩgam la a bɩɩn-hɩnnam, a nɛrmamfɩ, a tiloŋ domba, la
a hɔy digre dʋrʋ. 32Bagɩ na a fʋma bɩnma hãrɛỹ dombə nɩ, bɩnma wʋ̃mgrʋ domba
nɩ, dʋgʋ na dombə nɩ a taalɩ kana a Dʋfrɛ dʋgrʋ na a taalɩ Kɩrɩstɩ yoro.

Zezi nyɩmba wole yabrɛy (walɩ bagrɩma)

5 1Kɔ bagɩ na bɩnma sɛbrʋ a Dʋfrɛ, kʋn na bagɛ a gɩnda bombə. 2 La zaŋ na a
boŋey wole yabrɛy, kana Kɩrɩstɩ boŋse hʋ, dɩ zaŋ dɩ gɩllɛ hoŋ dɩ tɩ a Dʋfrɛ wɔñdɛ

nɩ, da dɩ bagɩ a boŋey hãrãʋ la dɩ a seyə ʋkɔ nɩ, a turəəri hɩn kʋ̃ dɔndʋ kana.

A yuku yoro fʋma walɩma la a pəndigu yoro walɩma kana wɛ ̃
3Maana ka ba dɔmɔ lay a kʋsɛy digre a zɩgam tomde digre dʋrʋ, la a kaŋ digre

kama boŋey gamsʋ kama na tɩllɛnɩ, kana gʋ tofu a Dʋfrɛ fʋma nɩ 4Maana ka a wɛyga
kʋn ba makɛ kama, a zabrɩ wɛyga, a kɩʋʋbʋ wɛynɩ (hɔñɩ) laalɔ kama ba sɩrɩ na ga,
saba lɛ ba makɩ, la kalaa barkɛ posəm la na dombə tɩllɛnɩ. 5Hɔrɔna ke bɩnma bagrɩ
kʋsɛy mbaa fʋ dʋm, a tomə zɩgamsʋ daŋsa kã, kaŋ boŋey gamsʋ daŋsa kã, kʋn yatɩ
gʋ bo a tooru pɔtɔlɔ kã go a hɔlɛ a Dʋfrɛ la Kɩrɩstɩ halɩmɩ yoro. 6Maana ka a na soŋ
a fʋma zɔgɔm na la wɛynɩ hɩn ba fɩỹrã, gʋkɔ la pa a Dʋfrɛ bɩɩn-hʋrga bɛllɩ bɩnma
tãrɩ ̃ dɩ beŋ nyunɩ. 7Kɔ maana ka na da kʋn na mɛntrɩ la beŋ kaŋ kama nɩ.

8Pote, na da wɛ̃ la a yuku yoro, la a masaŋ na mɛntam la a Daŋsa nɩ, na wɛ̃ la a
pəndugu yoro. Yaba na a pəndigu gɩnda kana; 9 La a pəndigu bu a hãrɛỹ digre dʋgʋ
la, a makam (a Dʋfrɛ yɩganɩ) la a nyɔʋ. 10Tim na hɔrɔ a hãʋma hɩn tɛtɩ a Daŋsa
hʋmnɩ; 11 la ka na bɛ na a yuku yoro tomə hɩn ba fɩɩ̃rã heŋ mbaa gʋdʋm na ga, la gʋ
bagɩ ke na pugotrə hɩ la. 12Həndi kʋn a fʋma beŋ bagrɩ hɛr̃gɩ hɛr̃gɩ koŋ wɛyga hɔf̃ʋ
a koy. 13 La ɩkɔ dʋrʋ ba ligeti, ba sɛbʋ a fʋma nɩ ba hɔta gʋ nɩ, saba kʋn kereti dʋrʋ
a pəndigu la. 14Gʋkɔ la pa ba bolu : «Hɩn a dɛm , nkɔ anɩ dɛy! Hɩn n sɩrɩ a sɩbrʋba
tɩllɛnɩ la Kɩrɩstɩ pəndigu bɛla n nyunɩ. .» 15Kɔ da na w gɩllɛ hãŋsɩm la na wole yabrɛy;
ka gʋ bagɩ mbala a hʋmnɩ goore samba la gʋ bagɩ a hʋmnɩ samba; 16Tɩrɩna kɔrbɛrɛ
a wakatɩ kʋn na da dʋrʋ nɩ na bagɩ a hãrɛỹ, saba a fɩndɛʋ ba hãrɛỹã. 17Gʋkɔ gɩllɛ
ka na bagɩ a hʋmnɩ goore samba, la hɔrɔna kʋn a Daŋsa boŋ na bagɩ . 18Ka na dʋgʋ
a hɩnam sɩmgʋ na yɩgnɩ, gʋkɔ la laalɔ tomə, la na dʋgʋ na a Dʋfrɛ leŋkəm hal na.
19Hɔg̃ɔ na dombə bɩɩna la a Dʋfrɛ nanam leləu, dɩ dubsəm leləu, la a Dʋfrɛ daŋ nɩ
leləu; lel na, na zaŋ a Daŋsa la na bɩɩna dʋrʋ. 20Posu na a Dʋfrɛ a sa barka wakatɩ
kama nɩ, kaŋ kama dʋrʋ nɩ ʋ Daŋsa Zezi Kɩrɩstɩ seere nɩ . 21 Soŋ na dombə nɩ, kʋn
na fʋna Kɩrɩstɩ gɩllɛ.

Kɩrɩstɩ yoro nyɩmba kɛna la a bɛna
22A kɛna soŋ na fʋ kama dɩ bara nɩ, kana na sontu a Daŋsa nɩ. 23 Saba a bara dɩ

kɛɔ̃ŋ nyu sa la dɩ, kana Kɩrɩstɩ lɛ a nyɔʋ patɩba mɛntɩ dondre kʋn lɛ dɩ kʋlɔ koŋ nyu
sa,la dɩkɔ mʋ lɛ hoptru gʋ. 24Kana a nyɔʋ patɩba mɛntɩ-n dondre sontu Kɩrɩstɩ nɩ,
maana a kɛna soŋ anɩ kama dɩ bara nɩ kaŋ kã dʋrʋ nɩ.

25A bɛna maana fʋ kama boŋsu dɩ kɛɔ̃ŋ kana Kɩrɩstɩ boŋse a nyɔʋ patɩba mɛntɩ n
dondre, dɩ soŋ dɩ sɩbʋ gʋ nɩ; 26dɩ kɔrɔtʋ hɔlɛ a Dʋfrɛ nɩ kʋn dɩ sɩrɩgɛ gʋ la a hem
la wɛyga. 27Dɩ pa dɩ nyɩmba beŋ mɛntɩ- n dondre kʋn hɔf̃ʋ a dubey nɩŋ kana bɛ dɩ
kereti dɩ yɩganɩ a zɩgamfɛ kʋn tarɩ gʋ, wɔbɔlam kã go gʋ, zomuŋə kʋn nyaŋ lɛ go
gʋ dɔba zɛrgɛ kama go kʋn dɛfʋ ba nɩ. 28Kɩrɩstɩ kana a bɛna beŋ, fʋ kama hɛmɛ dɩ
boŋsu dɩ kɛɔ̃ŋ, kana dɩ boŋ dɩ gɩllɛ kʋlɔ, anɩ boŋ dɩ kɛɔ̃ŋ, boŋə dɩ gɩllɛ 29Həndi, a
bada ʋ dɔmɔnɛ ke fʋ kɩrɩgɛ dɩ gɩllɛ kʋlɔ; la patɩ gʋ a dɩʋ dɩ yelɩ gʋ walɩ kana a Kɩrɩstɩ
hoŋ bagrɩ dɩ nyɩmba beŋ mɛntɩ-n dondre nɩ. 30 Saba ʋkɔ dɩ kʋlɔ koŋ yoro nyɩmba
la. 31Gʋkɔ la pa gʋ wãrgɛ a Dʋfrɛ tɩtɛ yoro: a bɔrɔ dʋgra dɩ sa la dɩ nya la tugo la
dɩ kɛɔ̃ŋ, la bakɔ hĩ hagatra kʋlɔ dʋm. 32A walɩ hɛr̃gɩ koŋ kesey; kʋn m bolu koŋ
kʋn zuru la Kɩrɩstɩ la dɩ nyɔʋ patɩba mɛntɩ-n dondre deleŋ la. 33Kʋn wɛ̃ da, maana
anɩ kama na yoro boŋsu dɩ kɛɔ̃ŋ kana dɩ boŋ dɩ gɩllɛ, la maana kɛɔ̃ŋ kama dubsu dɩ
bara.

Kʋn zuru la a gɩnda la a hʋlaba

6 1A gɩnda soŋ-na na hʋlaba nɩ, kana a Daŋsa boŋ gʋ, saba gʋkɔ makɛ. 2 «Dubsu n
sa la n nyaa, a dɛylɛy pote la nɩŋ kʋn nɩ a Dʋfrɛ dɛblɛ kaŋ kʋn dɩ bole dɩ bagra:

3 kʋn lɛ: la n dara dɔnɔm, la n da a pʋm-dɔyhɩ a duniyã nɩ .» 4 La nakɔ a samba, ka

na hʋrgɩ na gɩnda bɩɩna. La veri na ba, na gʋnatrɩ ba, la na segel ba kana a Daŋsa
boŋ.

Kʋn zuru la a bɔrɩ la a daŋsama
5A bɔrɩ, soŋna na duniyã yere daŋsama nɩ la na bɩɩna dʋrʋ, la a fʋnɩ la a kɛbam,

kana na sontu Kɩrɩstɩ nɩ; 6 la ka na bagɩ koŋka ba yɩba nɩ da , gʋ bɛ bagɩ mbala na
bagra kʋn dɔndʋ a fʋmabu nɩ da, la mbala Kɩrɩstɩ tomde nɩ wɔlba bɩnma wɔllʋ la
ba bɩɩndɛ dʋrʋ a Dʋfrɛ kʋn boŋ. 7Wɔl na ba nɩ la yarda, mbala na wɔlla a Daŋsa nɩ
kay a fʋmabu nɩ dɔ, 8 kʋn na nyaa ke fʋ kama, a bɔrga la dɩ, a borkin la dɩ a Daŋsa
yɩta dɩ nɩ kana makɩ la a hãrɛỹ kʋn dɩ bagɛ. 9 La nakɔ a daŋsama, nakɔ mʋ hɛmɛ na
bagɩ lɛ kana na bɔrɩ nɩ. Ka na kaŋsɩ ba nɩ kʋn na nyaa ke nakɔ la bakɔ dʋrʋ daŋsa
wɛ̃ la a dɔbaʋ nɩ, dɩkɔ ba zanta a fʋ dɩ kɩɩ̃sɩ dɩ dondo.

Bã na a Dʋfrɛ wol-sorou
10Kʋn fɛỹ, da na gaabɩ a Daŋsa yomde yoro, dɩ gaabɩ kesey zambaanɩ nɩ. 11Bãna

a wol-sorou nahɩ ̃ dʋrʋ hɩn a Dʋfrɛ panɛ na, da na dɛysɩ na hɩkɩ gəŋ gən na wol a
Seytaanɩ hʋmnɩ sɔŋɛy. 12 Saba ʋ woləm go la a fʋmabu, la la a yuku yɩɩba, la gʋ
gaabɩ samba, a duniyã yere yuku yoro dabalɩba, la a zaabɩ bagrɩba leŋkəmfi hɩn wɛ̃
dɔba nɩ. 13Gʋkɔ la pa m bolu na ke na bã a Dʋfrɛ wol-sorou dʋrʋ, da na dɛysɩ na
wol a zaabɩ wakatɩ, la halɩ na wole na dɛysɩ kaŋ dʋrʋ na hɩfa gəŋgəŋ. 14Gʋkɔ gɩllɛ,
maana hɩkɩ na gəŋgəŋ. Zaŋ na a nyɔʋ na dɩɩ̃ na tɩllɛ, la na bã a makam kʋrgangɩ,
Zaŋna a nyɔʋ gʋ bagɩ na tɩllɛdɩɩ̃rɩg̃ʋ, la na bã a makam a Dʋfrɛ yɩbrɛ nɩ gʋ bagɩ
kʋrgangɩ, 15Maana a bəəni sɛbam hilo dɔndʋgʋ koŋ pa na a hʋmnɩ hãrɛỹ la boŋey
da na dɛysɩ na yaba a tomde koŋ nɩ gʋ bagɩ na lɔŋga. 16Wakatɩ kama kʋn dʋrʋ la,
a nyɔʋ panam bagɩ na nɩ a lemde, la gʋkɔ na dɛysɩrɩ na zimgu a zaabɩsa hoŋ sama
dʋrʋ hɩn wɛ̃ a hañɩ nyɩɩrɩh̃ɩ kana. 17 Sumbu na a hoptəm mʋ gʋ bagɩ a kɔsʋ fuulə, la
hɔg̃ɔ a Dʋfrɛ leŋkəm gole kʋn lɛ a Dʋfrɛ wɛyga. 18Bagrɩ na a Dʋfrɛ zãanam wakatɩ
kama la a Dʋfrɛ leŋkəm gaabɩ, la a Dʋfrɛ zãanam digre dʋrʋ la a horoməm ka na
dʋgrʋ. Tɩrɩ na gaabɩ na bagrɩ nɩŋ wakatɩ kama. Zãanɩ na a Dʋfrɛ a fʋma dʋrʋ nɩ,
19 la mʋkɔ mʋ nɩ, kʋn patɩ wakatɩ kʋn dʋrʋ m ligetri m nyɩrɛ ̃ da m wɛy, maana m
dɛysɩ m tɩgɩ a wɛyga la a bɛnɩ m pa a fʋma hɔrɔ a Kɩbarʋ dɔndɔgʋ walɩ hɛr̃gɩ. 20Mkɔ
a Kɩbarʋ dɔndʋgʋ koŋ sɛbrɔ la, ba sɔgɛ mʋ la a zɔgɔrɔʋ gʋ furo nɩ; bagɩ na a Dʋfrɛ
zãanam m dɛysɩ m wɛy gʋ wɛyga la a bɛnɩ mbala kana gʋ hɛmɛ m wɛy.

A Posuu kɛndɩgrɩ hɩ p 21Ʋ sabiboŋo Tisikɩ anɩ lɛ a Daŋsa tomə wɔlɔ anɩ
bagrɩ a nyɔʋ hʋŋ̃sra na a kaŋ kama dʋrʋ, kʋn patɩ nakɔ mʋ hɔrɔ mʋ walɩ, la
kʋn m bagrɩ dʋrʋ. 22M tɛ hɛɛ̃sa tʋŋgʋ dɩ la na ga, da na hɔrɔ ʋ kɩbarʋ, la dɩ
zɔgɔm na bɩɩna. 23Maana a Dʋfrɛ ʋ sa la ʋ Daŋsa Zezi Kɩrɩstɩ pa ʋ sabu a

bəəni la a boŋey, la a nyɔʋ panam. 24Maana a Dʋfrɛ bagɩ bɩnma
boŋ ʋ Daŋsa Zezi Kɩrɩstɩ la a boŋey hɩn ba tʋgatra nɩ.

